
Annotatsiya: Ushbu maqolada statistika fanining shakllanish bosqichlari va rivojlanish tendensiyalari tahlil qilinadi. 
Tadqiqotda statistikaning davlat boshqaruvi vositasidan mustaqil ilmiy fanga aylanish jarayoni, yetuk olimlarning hissasi 
va turli mamlakatlarda statistik tizimlarning shakllanishi o‘rganiladi. Shuningdek, xalqaro statistik metodologiyalarni 
integratsiya qilish va raqamli texnologiyalarni statistik tizimga joriy etish masalalariga e’tibor qaratiladi.

Kalit soʻzlar: statistika, rivojlanish bosqichlari, statistik metodologiya, xalqaro tajriba, raqamli transformatsiya.
Abstract: This article examines the historical stages of the development of statistical science and the current trends in its 
evolution. The research emphasizes the transformation of statistics from a state administration tool to a comprehensive 
scientific discipline, highlighting the contributions of prominent scholars and the institutionalization of statistics in different 
countries. The study also explores the integration of international statistical methodologies and the relevance of digital 
technologies in the modernization of national statistical systems.

Key words: statistics, historical development, statistical methodology, international experience, digital transformation.
Аннотация: В статье рассматриваются этапы формирования и тенденции развития статистической науки. Особое 
внимание уделяется трансформации статистики из инструмента государственного управления в самостоятельную 
научную дисциплину. Анализируется вклад ведущих учёных и процессы институционализации статистики в 
различных странах, а также актуальность внедрения цифровых технологий и международных методологических 
стандартов в национальные статистические системы.

Ключевые слова: статистика, историческое развитие, статистическая методология, международный опыт, 
цифровизация.

K I R I S H 
Bugungi kunda ijtimoiy-iqtisodiy hayotda yuz berayotgan tezkor o‘zgarishlar, globallashuv, raqamlashtirish 

va transformatsiyalash jarayonlari statistik ma’lumotlarning roli va ahamiyatini keskin oshirmoqda. Ayniqsa, 
davlat boshqaruvi, ilmiy tadqiqotlar, biznes qarorlar qabul qilish va ijtimoiy sohalarni rivojlantirishda statistik 
axborot asosiy tahliliy manba sifatida namoyon bo‘lmoqda. Shu jihatdan, statistika fani nafaqat amaliy 
ahamiyatga, balki o‘ziga xos nazariy asos va rivojlanish tarixiga ega bo‘lgan mustaqil ilmiy yo‘nalish hisoblanadi. 

Statistika fanining shakllanish bosqichlarini chuqur tahlil qilish, uning tarixiy ildizlari, metodologik asoslari 
va zamonaviy tendensiyalarini aniqlash – bu fan rivojlanishining nafaqat retrospektiv bahosini, balki istiqbolli 
yo‘nalishlarini ham aniqlab olish imkonini beradi. Ilmiy manbalar tahliliga ko‘ra, statistika dastlab davlat 
boshqaruvi va soliq yig‘imi ehtiyojidan kelib chiqqan holda shakllana boshlagan bo‘lsa-da, vaqt o‘tishi bilan 
demografiya, iqtisodiyot, sotsiologiya, tibbiyot, qishloq xo‘jaligi va boshqa ko‘plab fan sohalariga chuqur kirib 
bordi. Ayniqsa, XIX-XX asrlarda statistik usullar evolyutsiyasi murakkab matematik modellashuv, ehtimollik 
nazariyasi va axborot texnologiyalari bilan integratsiyalashdi.

Bugungi zamonaviy statistik tadqiqotlar – bu faqatgina oddiy ma’lumot yig‘ish emas, balki chuqur tahliliy 
yondashuv, bashoratlash, monitoring, strategik rejalashtirish kabi ko‘plab funksiyalarni o‘z ichiga olgan tizimli 
faoliyatdir. Shu bois, statistika fanining rivojlanish bosqichlarini izchil o‘rganish, uning nazariy-metodologik 
ildizlariga e’tibor qaratish va zamonaviy yo‘nalishlarini aniqlash ilmiy jihatdan dolzarb hisoblanadi.

M A V Z U G A  O I D  A D A B I Y O T L A R  S H A R H I 
Statistika fani o‘zining shakllanish tarixida turli bosqichlarni bosib o‘tgan bo‘lib, bu jarayonning nazariy 

va amaliy asoslari yetakchi olimlar faoliyati bilan uzviy bog‘liqdir. Hozirgi zamonaviy statistik fan poydevorini 
belgiyalik olim Adolf Ketle qo‘ygan bo‘lib, u statistikani jamiyat hayotini tahlil qilishda qo‘llash g‘oyasini ilgari 
surgan birinchi mutaxassis sifatida tan olinadi [1]. U tashkil qilgan Markaziy statistika komissiyasi statistik 
usullarni bir tizimda shakllantirishda muhim rol o‘ynagan.

Ketle o‘z faoliyatida matematik yondashuvga tayangan bo‘lib, bu holat keyinchalik boshqa mamlakatlardagi 
statistik tadqiqotlarga ham o‘z ta’sirini o‘tkazdi [2]. Jumladan, Buyuk Britaniyada F. G’alton, K. Pirsоn, F. 
Naytingeyl, R. Fisher kabi olimlar statistik nazariya va uslublarni rivojlantirishga katta hissa qo‘shganlar. Ayniqsa, 
K. Pirsоn tomonidan ishlab chiqilgan “Pearson mezoni” statistik tahlilning asosiy vositasiga aylangan [3].

Xorijiy tajribada statistik fan dastlab matematik statistikadan ajralmagan holda rivojlangan. Aynan shu bois 
ko‘pgina davlatlarda statistika dastlab iqtisod, sug‘urta va demografik sohalarda amaliy ko‘rinishda shakllandi. 
Misol uchun, XVII asrda Yevropa sug‘urta kompaniyalari aholi o‘lim jadvalidan foydalanib aktuar tahlillarni 
amalga oshirishgan [4].

XX asr boshlariga kelib, AQSh, Germaniya va Fransiya kabi mamlakatlarda statistik ishlarni 
muvofiqlashtiruvchi markaziy hukumat idoralari tashkil etila boshladi. Masalan, Fransiyada INSEE – Milliy 
statistika va iqtisodiy tadqiqotlar instituti, AQShda Census Bureau, BLS va boshqa tashkilotlar davlat statistik 
tizimining shakllanishiga asos soldi [5].

Statistika rivojining keyingi bosqichlarida fan sifatida mustahkamlana borishi bilan birga, xalqaro 
metodologiyalarni uyg‘unlashtirish zarurati yuzaga keldi. Turli mamlakatlarda statistik metodologiyalarning 
farqliligi ma’lumotlarning solishtirilishini cheklab qo‘yar edi. Bunday muammolarning yechimi sifatida xalqaro 
statistik tashkilotlar – BMT Statistika bo‘limi, IMF, OECD va EUROSTAT tomonidan yagona metodologiyalar 
ishlab chiqildi [6].

MDH davlatlarida, xususan, O‘zbekiston Respublikasida statistika fani alohida fan sifatida shakllangan 
bo‘lib, umumiy nazariya va ijtimoiy-iqtisodiy statistika bo‘limlaridan tashkil topgan. Bunday yondashuv fan va 
amaliyot uyg‘unligini ta’minlab, statistik malakalarni kengaytirishga xizmat qilmoqda [7].

Shuni alohida ta’kidlash lozimki, statistik malakaga bo‘lgan ehtiyoj nafaqat davlat sektorida, balki xususiy 
tadbirkorlik, sog‘liqni saqlash, ta’lim, moliya va boshqalarda ham tobora oshib bormoqda. Statistikani zamonaviy 
iqtisodiy boshqaruv va strategik qarorlar qabul qilishning ajralmas vositasi sifatida ko‘rish bugungi kunda global 
tendensiyaga aylangan [8].

T A D Q I Q O T  M E T O D O L O G I YA S I
Maqolada muallif tomonidan ilmiy abstraksiyalash, analiz, sintez, qiyosiy tahlil usullaridan foydalanilgan.

T A H L I L  V A  N A T I J A L A R 
Statistika fanining rivojlanishi tarixiy nuqtayi nazardan bir nechta bosqichlarni o‘z ichiga oladi. Har bir 

bosqich mazkur fan doirasining kengayib borishiga, uning predmeti, metodologiyasi va amaliy qo‘llanilish 
doirasining shakllanishiga sabab bo‘lgan (1-jadval).

1-jadval. Statistika fanining shakllanish bosqichlari.
Bosqich nomi Davr oralig‘i Asosiy xususiyatlari

Ilk amaliy shakllanish Qadimgi davrlardan – XIX 
asrgacha

Ro‘yxatga olish, soliqqa tortish va harbiy maqsadlar uchun 
statistik ma’lumotlar yig‘ish

Fan sifatida shakllanish XIX asr o‘rtalari A. Ketle faoliyati, statistik usullarning matematik asosda 
rivojlanishi

Mustaqil fan maqomida 
rivojlanish XX asr boshidan Mamlakatlarda rasmiy statistika idoralari, nazariy 

yondashuvlar va tarmoqlanish
Manba: muallif tomonidan tayyorlandi

1-jadvaldan ko‘rinib turibdiki, statistika dastlab davlat boshqaruvi ehtiyojlaridan kelib chiqqan holda 
shakllangan. XIX asrga kelib, uni ilmiy asosda tashkil etishga bo‘lgan ehtiyoj kuchaydi. Ayniqsa, A. Ketle 
kabi olimlarning faoliyati bu fanning fanga aylanishida muhim rol o‘ynadi. XX asrdan boshlab esa statistika 
o‘zining metodologik bazasiga, tadqiqot obyekti va predmeti bo‘yicha fanning boshqa tarmoqlari bilan 
integratsiyalashuviga erishdi (2-jadval).

2-jadval. Statistika fanining zamonaviy rivojlanish yo‘nalishlari

Yo‘nalish nomi Asosiy tamoyillar Amaliy qo‘llanilish sohalari
 Raqamli statistik

tahlil
Big Data, avtomatlashtirilgan algorit-

mlar, AI yondashuvi
 Moliya, sog‘liqni saqlash, davlat

boshqaruvi
 Tarmoqlararo

integratsiya
Statistikaning iqtisodiyot, demografi-

ya, ekologiya bilan uyg‘unligi
 Barqaror rivojlanish, iqtisodiy

siyosat, iqlim o‘zgarishi
 Xalqaro metodologik

uyg‘unlik ISO, IMF, WB statistika standartlari Transmilliy ma’lumotlar taqqo-
slash, rivojlanish ko‘rsatkichlari

Manba: muallif tomonidan tayyorlandi

Zamonaviy statistika fani o‘zining an’anaviy chegaralaridan chiqib, endilikda boshqa fanlar bilan 
integratsiyalashgan holatda rivojlanmoqda. Xususan, katta hajmdagi ma’lumotlar bilan ishlash (Big Data), 
mashinaviy o‘rganish algoritmlarining statistik tahlilga tatbiqi bu fanning yangi darajaga chiqishiga sabab 
bo‘lmoqda. Shu bilan birga, statistik standartlarning xalqaro darajada uyg‘unlashtirilishi rivojlanayotgan 
mamlakatlar uchun ishonchli prognozlash, hisobotlar va siyosiy qarorlar qabul qilishda mustahkam asos bo‘lib 
xizmat qilmoqda.

X U L O S A  V A  T A K L I F L A R
Statistika fanining shakllanish bosqichlari va rivojlanish tendensiyalarini tahlil qilish asosida quyidagi ilmiy-

nazariy va amaliy xulosalar hamda takliflar ilgari suriladi:
Birinchidan, statistik fanining rivojlanish bosqichlari ko‘p asrlik tarixiy tajribaga tayanadi va u davlat 

boshqaruvi, moliyaviy boshqaruv, ijtimoiy siyosat kabi asosiy yo‘nalishlarda muhim vosita sifatida shakllangan. 
Shu boisdan, hozirgi bosqichda statistikani alohida fan sifatida emas, balki tarmoqlararo, tizimli yondashuv 
asosida qayta nazariylashtirish zarur. Bu esa, uni ijtimoiy-iqtisodiy fanlar tizimidagi o‘rni va roli bo‘yicha yangicha 
kontseptual yondashuvni talab etadi.

Ikkinchidan, xalqaro statistik metodologiyalarning uyg‘unligi va ularning milliy statistik tizimga integratsiyasi 
hamon dolzarb masala bo‘lib qolmoqda. Shuning uchun O‘zbekistonning davlat statistik tizimi ISO, IMF, 
UNSTAT, OECD singari xalqaro metodologik standartlar asosida kompleks takomillashtirilishi lozim. Bu holat 
statistikaning xalqaro tan olinishini ta’minlab, transchegaraviy ma’lumotlar almashinuvi sifatini oshiradi.

Uchinchidan, zamonaviy statistika raqamlashtirish, Big Data, sun’iy intellekt (AI) va avtomatik prognozlash 
uslublariga asoslangan bo‘lishi zarur. Shu sababli, O‘zbekiston statistika tizimi uchun ilg‘or statistik vositalarni 
– R dasturlash, Python orqali avtomatlashtirilgan tahlillar, interaktiv vizualizatsiya vositalari – amaliyotga joriy 
etish bo‘yicha uzluksiz ilmiy-loyihaviy dasturlar amalga oshirilishi lozim.

To‘rtinchidan, statistik ma’lumotlar sifati, ishonchliligi va foydalanish qulayligi statistika fanining amaliy 
qiymatini belgilaydi. Shu bois, Davlat statistika qo‘mitasi tizimidagi ma’lumotlar bazalarining ochiqligi, 
foydalanuvchilarga yo‘naltirilganlik darajasi va interaktivlik bo‘yicha xalqaro tajribalar asosida baholovchi tizim 
yaratish taklif etiladi.

Beshinchidan, statistik fan sohasi bo‘yicha mutaxassislar tayyorlash tizimi tubdan takomillashtirilishi lozim. 
Xususan, oliy ta’lim muassasalarida statistik metodologiya, iqtisodiy statistik tahlil, tarmoqlar bo‘yicha statistik 
o‘quv kurslari zamonaviy xalqaro dasturlar asosida qayta ishlab chiqilishi va ilmiy-tadqiqot institutlari bilan 
integratsiya qilinishi lozim.

Yakuniy xulosa sifatida aytish mumkinki, statistika fanining shakllanishi va evolyutsiyasi – bu shunchaki 
tarixiy jarayon emas, balki davlat boshqaruvining, siyosiy qaror qabul qilishning, iqtisodiy prognozlashning 
negizini tashkil etuvchi poydevordir. Shu sababli, statistikani ilg‘or metodologiyalar asosida strategik darajada 
rivojlantirish, O‘zbekistonning raqamli transformatsiyasi va barqaror iqtisodiy rivojlanishida hal qiluvchi omil 
bo‘lib xizmat qiladi.

